
El Libro de lecturas es un material que 
te invita a conocer diferentes personas, 
lugares y culturas a través de cuentos, 
leyendas, narraciones o adivinanzas, 
con la intención de que descubras 
cosas sólo con el hecho de leer.

Go líbru nïidhiarragai ïrrï jomó 
jataduindhiaga ixanxi gï bapaidhi 
xi maatia aapi naana maaxikamï  
ódami o’oidhiagïrrï, bíthulhdhiarradï 
bïxpádïrrï go ódami, yátagi jatági 
danï buabakamï jatági, ï’chidhiarra. 
Tïgíthoidhiaxi xi aapi maatï tïgia 
naana maaxi chumaaxi sïïrhi 
nïijidhiaxi go ixtumaaxi ágai go líbru.

Niidhiarragai múyi ñioki ójixikamï
Libro de lecturas

Tepehuano del Norte • Ódami

Tepehuano N M1 Lecturas forros.indd   1 06/10/11   02:33 p.m.

FORRO L.L.  13/OCTUBRE/11



Tepehuano N M1 Lecturas interiores.indd   1 9/22/11   3:46 PM



Tepehuano N M1 Lecturas interiores.indd   2 9/22/11   3:46 PM

Créditos a la presente edición 

 

Coordinación académica 

Sara Elena Mendoza Ortega 

Elisa Vivas Zúñiga 

Vera Pallán Figueroa 

 

Compilación y adaptación de contenidos en lengua ódami 

(tepehuano del Norte) 

Eusebio Nolazco Serrano 

Sandra Ercilia Nolazco Bustillos 

Mariana Rivas Valencia 

 

Asesoría a la adaptación en lengua ódami (tepehuano del Norte) 

María Elena Ibáñez Bravo 

 

Revisión a la adaptación en lengua ódami (tepehuano del Norte) 

Liv Kony Vergara Romaní 

 

Coordinación gráfica y cuidado de la edición 

Greta Sánchez Muñoz 

Adriana Barraza Hernández 

 

Supervisión editorial 

Marlik Mariaud Ricárdez 

 

Revisión editorial 

Marisol Ruiz Monter 

José Agustín Escamilla Viveros 

Marlik Mariaud Ricárdez 

 

Diseño 

Jorge Guillermo Aguilar Picasso 

 

Diagramación 

Margarita Pizarro Ortega 

Ricardo Pérez Rovira 

 

Ilustración de portada 

Israel Ramírez Sánchez 

 

Ilustración de interiores 

Manuel Alejandro Villalobos González 

 

 

 

 

 

 

 

 

 

 

 

 

 

 

 

 

 

 

 

 
Empiezo a leer y escribir en mi lengua. Ódami (tepehuano del Norte). MIBES 1. Libro de lecturas. D. R. 2011 ©Instituto 

Nacional para la Educación de los Adultos, INEA. Francisco Márquez 160, Col. Condesa, México, D.F., C.P. 06140. 

 

Esta obra es propiedad intelectual de sus autores, y los derechos de publicación han sido legalmente transferidos al INEA. 

Prohibida su reproducción parcial o total por cualquier medio, sin autorización escrita de su legítimo titular de derechos. 

 

ISBN Modelo Educación para la Vida y el Trabajo. Obra completa: 970-23-0274-9 

ISBN MEVyT Indígena Bilingüe con Español como Segunda Lengua: 970-23-0500-4 

ISBN Empiezo a leer y escribir en mi lengua. Ódami (tepehuano del Norte). MIBES 1.  

          Libro de lecturas: 978-607-710-087-4 

 

Impreso en México 



3

Niidhiarragai múyi ñioki ójixikamï 

T ï ïgidharra  .   .   .   .   .   .   .   .   .   .   .   .   .   .   .   .   .  4
Áxikarrui ñioki   .   .   .   .   .   .   .   .   .   .   .   .   .   .   .  5
Kurrarradï go González  .   .   .   .   .   .   .   .   .   .   .  6
Go mabídhi danï go dïdï’bïrhi  .   .   .   .   .   .   .   .  7
Babíki ïïbhïdharrakamï  .   .   .   .   .   .   .   .   .   .   8
Yátagi jatági  .   .   .   .   .   .   .   .   .   .   .   .   .   .   . 10
Go gïï kayúxi   .   .   .   .   .   .   .   .   .   .   .   .   .   .  12
Kañiirru sosoigadï Rodrigo  .   .   .   .   .   .   .   . 14
San Piidhurru   .   .   .   .   .   .   .   .   .   .   .   .   .  15
Xudhuu jutúdamï kïkíba go oidhigi  .   .   .   . 16
Go gídhi bhágai kïakïrrï   .   .   .   .   .   .   .   .  17
Go xiborhiki preesana  .   .   .   .   .   .   .   .   . 18
Kïrhiodami Manírra danï go faina   .   .   . 19
Rhiokodami Katariiña  .   .   .   .   .   .   .   . 20
Go kóyi babíkiana  .   .   .   .   .   .   .   .   .   . 21
Kïrhiodami Poorhitu danï go sirena  .   22
Ixdukatai daibusa go Marrilla  .   .   .   23
Ï’chidhiarra  .   .   .   .   .   .   .   .   .   .   .   24

Indixi

Tepehuano N M1 Lecturas interiores.indd   3 9/22/11   3:46 PM



4

Jutúdamï ga ójaimi gin ñioki. Ódamikïdï 

Idhï’rrï gï líbruga nïidhiarraga muyi  
chumaaxi ídhi abhana kï ïkitugi go 
jataduindhiaga, jutúdamï ga ójaimi ain  
ñioki ódamikïdï.

Ídhi líbru gï bapaidhi xi xooma ga maatï 
nïidhiana aapi danï ójaga aapi jï ïgi gï 
niokikïdï, ga jatágia aapi bï ïxi ixtumaaxi  
ágai go ójixikamï, maatia aapi ïjá ódami 
ixanxi támi líbruana darráka. Tïgia aapi 
ï’chidhiarra ñioki, yátagi ñioki, idhikïdï  
maatï tïgícho aapi múyi naana maaxi, ídhi 
líbru gï duuyi aapi gï bïtárrï tïgichoka.

Ïjá ga nïnïidhiñi go ójixikamï múyi naana 
maaxi maatia aagaixi, Ïjá sï ïrhi mus 
nïnïidhiiñi go ójixi, ¿maatïpïxi xi Xudhuu 
nïijada aapi go líbru gï jatagidhiaiñi múyi 
naana maaxi chumaaxi? Maatïi tï ïga 
ixtumaaxi gï ágidhi go líbru.
Nïnï’rraka aanï xi jojoidhiana aapi ídhi 
ójixikamï.

Tïïgidharra

              Áxikarrui ñioki

Jïmó Kïïrhi ga dhibíyi jomó  
kiiyïrri, oidhiakamï daaxi jomó  
daikarra bai go Kïïrhi daibana  
daidhi go Kïïrhi ga ágidhi aanï  
kiidhigana jimia ñaaga kia ga  
jixdhamuda, saidhi takúku kiidhïrrï  
jútai kïkíba daidhi go tatákuku bhiithabi  
banámudï daidhi xa ï’, daibusa daidhi ágidhi  
soigakamï sïïrhikïdï tataixorhiga gï sosoiga  
tatákuku naato bhiithabi gin banámui.

Jatagidhi: Eusebio Nolazco Serrano

Niidhiarragai múyi ñioki ójixikamï 

Jutúdamï ga ójaimi gin ñioki. Ódamikïdï 

Kurrarradï go González

Mï’ka potreroana tïïgidhikamï oidhigi oyópaithada  
tïtï’baixi bhaibixtaama dan gooka rï’rhi árhi,  
ga tïtï’bai go roña danï gï ï’xithoixi. Xii jïkiamokathada  
kia daidhi jïbákokathada daidhi naayi mïï gáyi báki  
ïïbhïgi, baidhi iimïrraitïda jïmó lïlí okíxi biakamï  
Jutúdamï jomó juumigi danï maako masada Jutúdamï 
bhañimorrathada ï’gai, Jïïgi dagíthu go lïlí okíxi daidhi  
go daayi mo kuusai, mo mïïyi, go jaa árhi bïïxi kuu  
boopoi daidhi go lïlí okíxi naato mïïyi tuukugadï.  
Jótoma Bhï’ka a mï’ka Ranchumedhana duaidhidhamuda  
daidhi go memériko a mï’ka Reirhiamaku jóto saidhi  

mï’ka duaidhidhana. Go lïlí okíxi káxi mai  
pïxthuiyi daidhi mo jugídha, ojógadï  
sïïrhikïdï soigï ïrhí.

Jatagidhi: Eusebio Nolazco Serrano

Tepehuano N M1 Lecturas interiores.indd   6 9/22/11   3:46 PM



7

Niidhiarragai múyi ñioki ójixikamï 

Go mabídhi danï go dïdï’bïrhi

Oidhiatïda jomó jimídha jomó mabídhi dan jomó 
dïdï’bïrhi sïïrhikïdï gï joigïdaithada aipaku.  

Gï jïmápi daidhi jíji ga paxárhimuda go dïdï’bïrhi 
jimïithada jomó booyïrrï daidhi go mabídhi go jïmï’rrï, ga 
jatágimi ï’gai, mai matï’giana tïï jomó rïrhí g’ïrhi daidhigo 
mabídhi ágidhi go dïdï’bïrhi tïï júga kïïga giï go rïrhí g’ïrhi 

—bhua xo kaajaxogoba— bhai Aidhi bhódïrï 
buusakadai jomó kïïrhi mumuabïkïdamï 

suimarhi, bañígi go baañongato daidhi káxi 
musai tïrrónaimi mumuijidhiaixi go kïïkïixi go dïdï’bïrhi danï 
go mabídhi kuuga boopoi daidhi go g’ïrhi chodhantuigi 

jímïja Jïmádï go kïïrhi mumuabïkïdamï.

Jatagidhi: Antonio García Molina
Jumpadhaiñi: Eusebio Nolazco Serrano

Jutúdamï ga ójaimi gin ñioki. Ódamikïdï 

Babíki ïïbhïdharrakamï

Mï’ka Babúrhiana dákatïda jïmó babíki gï’dukamï kamo 
joiñïdanbadana go básoi go babíkiana, gï’du saiyi jïmó jimídha 
iimïrraitïda gin dada arhídhukatadai daidhi nuukadatadai 
tataixorhiga, saidhi toodiaondu jï’mï jïmó gï’dukamï tuurru  
jimï ï’gai daidhi ga kuajimi básoi kuajimi básoi kamo  
xighiamaaxi go básoi mos tïïdogi go tuurru káxi baamioma baa 
daidhi káxi mo duupimi ï’gai go tuurru buusai ïrhídhi abhaidhïrrï 
baamioma bapaiñisorra ï’gai baamioma tuukabiaku jï’mï 
taatarradï kïdú, kïdú joiñi go tuurru baamioma tuuka  
jímï daidhi jótoma Jii gin dada daidhi ágidhi soigakamï 
go tuurru, dhibia soigakamï go bhï’kathai jïmó tïrrómidhi, 
daichurhi daidhi ágadïan gia daidhi bapainxorra, bapainxorra 
muidhukatai daidhi go tuurru baamï tuuka jímï daidhi káxi 
sïïrhikïdï tuuka jímï suakai tuurru, gï’gïrrï suakai baamioma  
joiñi ï’gai baamioma tuuka jímï, jimï tukabiako jímï  
tuukugadï káxi mus káxi módï kiidhigana dája daidhi  

8

Niidhiarragai múyi ñioki ójixikamï 

joiñi módï dhi suakai, suakai, suakai gin dada nïidhixi  
ïïpï, soigajamï tuurru daibana Jii mai nïijada ïrhídhi  
no bia go tïrrómidhi, gin dada mïï basonadïrrï kïïkïa 
daidhi nïidhi musa káxi módï maaxi, suakai lï c̀hikïdï  
káxi mo tuuka duiyi módï, ágadï kiidhigana gúka  
kia kïdú, kïdú mo tuuka duiyi daidhi gookiïrrï  
go tïrrómidhi gamo baakimi gamo tuuka duiyi,  
soigï duiyi go tuurru gamo bábi ïrrana, soigï ïrhí  
gin dada daidhi mo daibuna Jii.

Jatagidhi: Eusebio Nolazco Serrano

Jutúdamï ga ójaimi gin ñioki. Ódamikïdï 

Yátagi jatági

Oidhiatïda jomó jimídha jomó mabídhi saidhïrï gï’ kaigithada 
daidhi jótosa aagaichada jomó ñioki jï’mï oidhágïrrï mïkáxi 
xáko oobhakatïda Jï’mï kaigi daidhi go mabídhi duuyi jomó 
jïmpadharra jïmádï bïïxi go kïïkïixi oidhigana oobhakamï 
upuaduka go kuarhi, tooxi, tukúrrai, suimarhi, arhíburhi, tókobi 
nuuyi, uupai, bhobhókoxi, tútupa, totóñi danï bïïxi kïïkïixi 
oidhigana oidhiakamï. Potïïyi go mabídhi aanï jótosaiña jomó 
namï’kami ñioki go kaigi xanxi oobha amï’ka Mïkáxi oidhigana 

Niidhiarragai múyi ñioki ójixikamï 

tïgítho aanï xi jimia jomó jótoxikamï. Pojaidha go tooxi aanï 
pïrhídhi xi jimia go suimarhi ï’gai sïïrhikïdï mïïrhidha jótoma 
ïpámï dhibia ogó.

Pojaidha go tukárrï chooo go suimarhi chooo go suimarhi 
chooo, xíya oidhága mumuabïkïdamï xibhú yaarrantada ogó.

Pojaidha go tókobi, kïgádu xi jimia bákagi chooo pojaidha 
go nuuyi maichaba tïíkabi nïnï’yi go bákagi.

Bïïxi go kïïkïxi pojaidha jimia ogó go muurhi ogó gia bia 
kabámïi kobójamï gï jógi mai ixthuidha go mumuabïkïdamï 
ïjïï pojaidha bïïxi go kïïkïixi kïgádua, bïxkatai soiña atï’mï, 
jïmapidha atï’mï múyi tumíxi daidhi gï’pi bhiithutuda.

Nï’yapa múyi masáda daidhi go muurhi mai dïdï’baithada 
ïpámï daidhi ïpámï gïmu jïmápi daidhi bïïxi kïïkïixi pojaidha go 
muurhi sïïrhikïdï Parrï’ga maichaba oboiga. Daidhi go muurhi 
saagidhi básoi maatïkatada káxi gïï giïkaxi daidhi pojaidha xi 
apumui musï gin parrïnïda maichana jimia ñiaga aanï.

Jatagidhi: Eusebio Nolazco Serrano

Jutúdamï ga ójaimi gin ñioki. Ódamikïdï 

Go gï ï kayúxi

Oidhiatïda jomó g’ïrhi, saidhi nuukada jomó siento 
xixíbatuDaidhi kamï áyi jomó kïïrhi sïïrhikïdï kayúxigamï daidhi 
sápïdaithada jomó xibátu saidhi sïïrhikïdï iiñamukatada 
bhaabhadhi daidhi go gï’rhi mai pïrhídhi, ágidhi saidhi maithïrrï 
ï’gai sosoigadï go xixíbatu, sosoigadï jomó Kïïrhi saidhi tóbhï 
ï’gai saidhi nuukadana.

Go gï’rhi sïïrhikïdï duadhimukathadai go Kïïrhi gï’dukatadai. 
Go kayúxi ágidhi, xi maithi gin gagárhidha aapi jomó xibátu gï 
boopoidha aanï par chï’ki, go gïrhi baamï duaidhimu kuu mïï 
saadaja go xixíbatu daidhi go kayúxi jótoma áyi daidhi soobhi 
daidhi jomó tïjóbhana kuu jïmádï kuu go gïrhi, kuuparrana 
dárrai gïgïrrï jojódai saidhi mai buusaina go gïrhi tomarhi 
go xixíbatu aidhi xudhuu káxi koosojada go gïrhi sonuana 
go xixíbatu. Go kayúxi mua gooka xixíbatu daidhi jomó gïï 
jáyïrrï jídoi xiadhiku kabuimu xooma ga juu xibátu tuukugadï. 
Tïbï’kïdioma bubaithu go xixíbatu ïïpïga go bïpïgikamï daidhi 
go tootoajamï, tutúkukamï danï go pipintugamï, go gïrhi tïï 

jódai daama xixíbatu jojogidhï daidhi daayi aidhi xi go kayúxi 
káxi taxkoba Jii chobana daidhi bubáyi go xixíbatu, ïïpïga 
go tootoajamï danï go bïpïgikamï aidhi xudhuu buba go 
pipintugamï go gïrhi saagidhi buusai iiñitugixi jomó pintugamï 
jógi aidhi xi go kayúxi tïï káxi mïkáxi mïraithada go gïrhi kayúxi 
káxi maix ixtui aimuda go gïrhi.

Jatagidhi: María Soledad Bustillos Peña
Jumpadhaiñi: Eusebio Nolazco Serrano

Niidhiarragai múyi ñioki ójixikamï 

Jutúdamï ga ójaimi gin ñioki. Ódamikïdï 

Kañiirru sosoigadï Rodrigo

Go kïrhiodami Rodrigo gï bídhi já kañiirru bïxkïrrï kukúpa 
ï’gai jomó Tijuana buudhïrrï dája go gídhi xanxi Tïïgidhi 
go gídhi xiiñugamï go kïïrhi bïïxi jurúnuko iimïrraiñi daidhi 
kukúpa gï sosoiga kañiirru bai podúka mai jï’ki jiimïna. Jomó 
tasa jïkiamoko jï’karhidhi daidhi káxi mai jiipukatada taama 
Kañiirru, xiadhiku kuupa agaithada daidhi mai tïï daidhi Jii ga 
gaagamuda jomó tasa mo mï’ jurunu daidhi tïï mïkáxi. Káxi 

tukárrï maayi ï’gai saidhi mai jiipukata ïïpï 
kubárramï kañiirru go Kïïrhi sïïrhikïdï soigï 

ïrhí daidhi Jii agidhamuda jooñigadï. Aidhi 
amidhïrrï go Kïïrhi kokosï miadï ixaku 
kukúpa go kañiirru.

Jatagidhi: Francisco Arroyos Rodríguez
Jumpadhaiñi: Eusebio Nolazco Serrano

Niidhiarragai múyi ñioki ójixikamï 

San Piidhurru

Kaithi go ódami mï’ka Nabógandïrrï oidhiamï saidhi káxi 
áyi múyi juumigi xi oidhákatadai jomó Kïïrhi tïïgidhikamï 
Xiidhurro sïïrhikïdï xóma oobhakatïda Jïmádï maamarradï, 
jatabuayixi dïdï’jona mamádatai dhuuxi, bai bïï kïgana 
go ï’xi. Xudhu go Piidhurru mai mamákaiñi sïïrhikïdï 
soimaaxikamÏ bapañigidhaiñi jun. Sïïrhi lïlí maamarradï 
Sosoporramï. Daidhi Aidhi amidhïrrï bïïxi juumigi ga 
mamádaiñi daidhi a mï’ka kaika jumigikïdï múyi kuada 
yoobai; juunui, bhaabi, xíxarro, aabaxi danï bopósorhi 
Aidhi amidhïrrï bïïxi go ódami ga baiyi go bagími 
bhaibixtaama dan taama go maayo masádïrrï bai 
podúka kïgana ga ï’xi.

Jatagidhi: Francisco Arroyos Rodríguez
Jumpadhaiñi: Eusebio Nolazco Serrano

Jutúdamï ga ójaimi gin ñioki. Ódamikïdï 

Xudhuu jutúdamï kïkíba go oidhigi

Jatagïi go ódami xi tukamïrri go oidhigi xí yarrïichada Sïïrhi 
dïbï’rraikïdï duñíxkatadai daidhi bïxkïrrï yárrïiñi. Modú gï jïmápi 
go Dhiuxi danï go Dhiaborra daidhi kï tïgitho ga jatagïi daidhi 
jomó daayi go dïbï’rrai daidhi go jï’mï dai go jojódai, podúka 
kïïga kabági go oidhigi.

Ïgai gookadukatai mai upua maaxikamï tïgichokana, jomó 
poïrhidhiñi soi taatatudamuda go ódami daidhi go jï’mï 
soikïdamï go ódami. Daidhi ïïpï ga jatagïi daidhi boopua á 
bïïxi xikórhi go oidhigi daidhi ixanxi maithiaga soikïdamï aaga 
go ódami daidhi xanxi jïkigua go Mïïrhidhiaga a mï’ka tukápi 
oobhaja aagaichada. Go Dhiaborra sïïrhikïdï kabámïi mïï daidhi 
jótoma iibhimu daidhiaayi xibátu, baakaxi takú Kïlhdhiaga. 
Daidhi go dhiosai kïdúka mïraithada ï’gai pïrhidhithi xi ga maithi 
dhi podúka ga maithia go dhiosai go mïlhdhagai

Daidhi go Dhiaborra mai júpai go kïïkïixi 
úkasadï daidhi pudú bii. 

Jatagidh: Eusebio Nolazco Serrano

Niidhiarragai múyi ñioki ójixikamï 

Go gídhi bhágai kïakïrrï

Jatágaiñi go ódami kïkïrhiodhami xi amï Babúrhiana oobhaga 
jïmó Jódai ïpïamaaxkamï go bhágai jïmó gídhana, aidhi kïrrï 
bïïxi go ódami, go gidhi bhágai kïakïrrï ágañi ogó daidhi 
poïrhidhiñi ogóbai xi go jódai biakatadai go jódai 
buamakamï daidhi gïn jïmápi ogó bai chï’ki 
atïbï’rhi daidhi jíji ga taapanamuda  
go jódai daidhi tïï xi bïï mai biakatadai go 
jódai buamakamï daidhi podúka  
go jódai káxi mai dája amï “go gidhi 
bhágai kïakïrrï”, podúka  
tïïgidhikamï bii ogó.

Jatagidhi: Dolores Herrera Navarrete
Jumpadhaiñi: Eusebio Nolazco Serrano

Go xiborhiki preesana

Go Babúrhiana dája jïmó árhi rancho Tïïgidhi go 
“jïmpaidhiarra amï dána” tábhui dája go presa 
Babúrhiandïrri gï’du ogó palï’pi xaako gï baigai go 

suudagi xaakïdïkïdhï gï toidha go ïxíkami Xï’kadï mai 
ë’kagai go suudagi daidhi káxi daibusa chï’ki juumigi 

daibusa jïmó xiborhiki amï preesana jïmó kóyi báñi  
ï’gai gï’dukamï suudagi buixpaku báñi ï’gai dhi 

toodiandukai duumárhi bii go 
suudagi.

Jatagidhi: Mariana Rivas Valencia
Jumpadhaiñi: Eusebio Nolazco 

Serrano

Kïrhiodami Manírra danï go faina

Jïmó jimìdhagai kïrhiodami Manírra ga duiyi jïmó 
faina bïtárrï ïxídhaga juunui ï’gai baiyi múyi ódami 
ï’gai biakatadai nabaithi, mua tatákuku, ga duiyi 
albóndigas daidhi bhiiyi ogó ga ïsádamï juunui.

Daidhi podúka bïïxi ódami bagían tádaga daidhi 
ga játabuadamï, ga yiïyiñi nabaithi, bïxkatai  
naayi, ga jatágaiñi, asïiñi bïïxi go ódami amï’ 
kugaidhiaja go faenana. 

Jatagidhi: Mario Herrera Zúñiga
Jumpadhaiñi: Eusebio Nolazco Serrano

Rhiokodami Katariiña

Rhiokodami katariiña oobhaga jïmó ranchoana tïïgidhikamï 
“Aguajeana” ï’gai bia jïmó báki júkui ï’rhipikamï danï Taleeta 
kïdï iiñapidhi tojákamÏ lamina ï’gai oobhaga jïmádï sosoigadï, 
tatákuku, gógoxi, mimíxithu, ï’gai bïïxi juumigi ga ïsaiñi juunui, 

bhaabi chayote, tomate  
kókorhi dhi Jïïgi ga yoobaiñi 

ï’gai. Kátoma bïï mai 
dhidhíbidhiñi maamarradï 

danï jujúrhidhi, daidhi 
duudatai bapaidhiñi  

go maamarradï 
katudu modú ga 

oidhákatïdai ï’gai.
Mai pïrhidhiñi ï’gai, Kaithiñi 

xi xï’kadi mukia gámudirri 
bíya bakidhïrrï daidhi podúka 
ï’gi oobhaga go rhiokodami.

Jatagidhi: Catalina Quiñones 
Carrillo

Jumpadhaiñi: Eusebio Nolazco          	
Serrano

Go kóyi babíkiana

Kaithiñi go ódami xi Babúrhiana dákatïda jïmó babíki xaako 
oidhákatïdai jïmó kóyi gï’dukamï daidhi kaithiñi go ódami 
xi bïïxi go kïïkïixi xaakïdi daama ijiopoiñi káxi mai bubakïiñi 
daamaidhïrrï dhi go ódami xaakïdi sosoigathï kïïkïixi káxi 
mai tïtï’gañi ixdukatai duuña, karhioga káxi mai biïgimithïda 
sosoigadï xi go kóyi kuayithada, aidhi bïxkatai gïn jïmpagi 
go ódami daidhi jíji jïmádï maatïkamï, Káxi túdu maaka ï’gai 
duaidhigamï ódami tuidhadhï daidhi podúka daibuna jimia go 
kóyi daidhi bhodïrrï daibusa chï’ki tásai dhi káxi mai thiiputadai 
go kóyi.

Aidhi kïrrï go kóyi daibuna Jii, kaithi go ódami xi xíbi amï 
Miñórhiana oobhaga ï’gai.

Jatagidhi: Dolores Herrera Navarrete
Jumpadhaiñi: Eusebio Nolazco Serrano

Kïrhiodami Poorhitu danï go sirena

Ñiokidhi kïrhiodami Poorhitu kaithi ï’gai xi pïduiyi, chï’ki juumigi 
xi debusai ixtumaaxi amï’ xaako oidha ï’gai.

Jïmó jurúnuko jimïithada ï’gai amï’ka akiana xaakïdi miadï 
dája xaako oobhaga ï’gai ídhi akiana oidhága jïmó suudagi 
tuukabikamï xaako ï’gai bïxkïrrï gï bëïtïbaiñi aidhi kïrrï jurúnuko 
jimïithada ï’gai gï bïëtïbaithada go akiana daidhi todiandúkai 
tïï ï’gai jïmó ooki kï chodhikamï dákatïda amï’ suudagiana 
tuukabikamï gidhirrï gï gaxúbaitï kuupadï tïbï’dukamï biakatï, 
úkasadï bótopa bhagidi dhi mai ï’gai xi jomó sireenakatïda ï’gai 
ooki káxi tïbï’pi kïïkatïda ï’gai daibuna matiantadatï go sirena 
daidhi jótoma baa amï suudagiana tuukabikamï daidhi káxi mai 
buusai. Kïrhiodami kaithi xi káxi mai tïï ï’gai dhi aidhi bhïrrï káxi 
mai gï bëïtïbaiñi daama akiana duaidhimu ï’gai palï’ 
pi xíbi káxi mai jojoidhi. 

Jatagidhi: Hipólito Herrera Navarrete
Jumpadhaiñi: Eusebio Nolazco Serrano

Ixdukatai daibusa go Marrilla

Káxi tïbï’pi pïduiyi baidhi oidhiatïda jomó ooki ódami tïïgidhikamï 
Marriya ï’gai mai jï’gidhaithïda go tuutúxibarhigamï.

Jomó tasï’rrï oidhiatïda jomó jïmpadharra daidhi go ooki soi 
maaxi tuigamï ágidhi go Marrilla, giimi gï taatana aanï gï booja 
daidhi mai pïrhídhi go ooki bhaamu.

Nï’yapa go masada daidhi áyi aidhi xi go Marrilla marráta 
aagaichada.

Go rïrhí xïïñi abhána gïï jomó soithuigamï ódami.
Gookiïrrï baidhiaja Eskuelana go gï’rhi kï’ga maayi go ojarragai. 

Gookiïrrï Jii gámu gï’gïrrï bábhakiana daidhi tïï jomó ooki 
sïïrhikïdï soithuigamï tukúrramï bai ga taanïithada tumíxi go 

gïrhi urhíxi chï’ki daidhi poduka sooyi Marriya ï’gai dï’dï.

Jatagidhi: Sofía Nolazco
Jumpadhaiñi: Eusebio Nolazco Serrano

Ï’chidhiarra

Tojákamï ïpïamaaxi jïmó paperhi
Bïgíkamï maithïrrï yooxigai 
Sïsïxidhaga dhi kókorhi maithïrrï ï’gai.

Arhídhu aanï 
Kïï thiodhi aanï
In báki bhïkati aanï
Dama gin úpi 

Gï ágidhi aanï daidhi aapi maithi jï’gidhai 
mai bia aanï tï’ñi 
daidhi bia aanï taatamui.

DISTRIBUCIÓN GRATUITA

Ídhi líbru gï taakoidhi joidhixikamï

ódami • ódamikïdï • tepehuano del Norte • ódami • ódamikïdï ódami • ódamikïdï • tepehuano del Norte • ódami • ódamikïdï • tepehuano del Norte

El Libro de lecturas es un material que 
te invita a conocer diferentes personas, 
lugares y culturas a través de cuentos, 
leyendas, narraciones o adivinanzas, 
con la intención de que descubras 
cosas sólo con el hecho de leer.

Go líbru nïidhiarragai ïrrï jomó 
jataduindhiaga ixanxi gï bapaidhi 
xi maatia aapi naana maaxikamï  
ódami o’oidhiagïrrï, bíthulhdhiarradï 
bïxpádïrrï go ódami, yátagi jatági 
danï buabakamï jatági, ï’chidhiarra. 
Tïgíthoidhiaxi xi aapi maatï tïgia 
naana maaxi chumaaxi sïïrhi 
nïijidhiaxi go ixtumaaxi ágai go líbru.

Niidhiarragai múyi ñioki ójixikamï
Libro de lecturas

Tepehuano del Norte • Ódami

